
INTERPELACIÓN

o "MODELO TERRITORIAL" PROPOSTO POLA C.P.T.O.V.P. A RESPECTO DO PORTO DE VILAGARCíA

o documento "GALlCIA: HIPÓTESES DE MODELO TERRITORIAL" , elaborado pola Consellería de Política Territorial, Obras Públicas e Vivenda; e, ó parecer, remitido ós concellos, por medio de oficio do Director Xeral de Urbanismo ( 17 de Outubro do 2002), no que se facía constar que:

"Dentro do proceso de elaboración das DIRECTRICES DE ORDENACIÓN DO TERRITORIO DE GALICIA. e ós efectos e polos prazos sinalados no artigo 10.2 e 3) da Lei 10/1995, do 23 de novembro de ordenación do territorio de Galicia (DOG n° 233, do 5-12-1995 e BOE n° 11 do 12-1-1996, xunto se remite un exemplar do documento denominado "HIPÓTESE DE MODELO TERRITORIAL, para que poidan achegar a esta Conselleria, no prazo máximo de 3 meses contados a partir da recepción do presente escrito, as previsións, determinacións, suxestións e informacións referidas no dito artigo".

De acordo co tenor literal do oficio, que supoñemos foi remitido pola C.P.T.O.P.V., a documentación aportada para Informe é a que se describe nos apartados 2 e 3 do artigo 10 da Lei 10/1995, de Ordenación do Territorio de Galicia, artigo que regula o procedemento para a formulación e aprobación das Directrices de ordenación do territorio, primeiro e máis importante dos instrumentos previstos polo lexislador autonómico para levar adiante a ordenación territorial de Galicia.

Estamos, pois, diante dun documento de grande transcendencia estratéxica e, no ámbito da expresión de planos de desenvolvemento territorial, decisivo a respecto da definición da Galicia do século XXI.

O Modelo Territorial que propón a C.P.T.O.P.V., en resume, describe "o Sistema de Cidades e as Infraestructuras Básicas" (páxinas 37-104) do xeito seguinte:

. A Coruña-Ferrol. A Metrópole do Mar.

. Vigo-Pontevedra. A Metrópole das Dúas Rías.

. Santiago de Compostela. Espacio de Excelencia Urbana.

. Lugo e Ourense. Nodos de dinamización do territorio.

. Os Sistemas Urbanos Intermedios.

. Articulando o Litoral. Novas Centralidades no Litoral de Galicia. 

.  Infraestructuras e Modelo Territorial.

Vilagarcía formaría parte dos denominados Sistemas Urbanos Intermedios dentro do "sistema de asentamentos da Ría de Arousa" (páxina 77) considerada cabeceira entre "núcleos clave para estructurar e fortalece-lo desenvolvemento urbano da Ría de Arousa".

o "modelo" afasta a Vilagarcía e a toda a Ría de Arousa das Grandes Infraestructuras de Conexión Exterior de Galicia, incluído a forma implícita do trazado proposto para a liña de Alta Velocidade no corredor atlántico (gráfico da páxina 92).

A denominada "área funcional de Pontevedra" aparece sobredimensionada en exceso. Vilagarcía (oitava cidade de Galicia) deberia ser tida en conta como centro dunha área funcional propia, comprendendo non só o Salnés, senón toda a Ría de Arousa.

Sen embargo, o máis negativo a criterio do Grupo Municipal do BNG, é o modelo de Portos que se propón ( páxina 93 e gráfico na 95) que aposta polo "maior fortalecemento dos principais portos comerciais de Galicia " ( A Coruña-​Ferrol e Vigo-Marin) excluíndo ó de Vilagarcía das "actuacións de reordenación das grandes infraestructuras portuarias" que permiten "aproveita​las vantaxes competitivas dunhas instalacións con magníficas condicións"; situando á rada vilagarciá entre a "densa rede de pequenos portos que se distribúen por todo o litoral da Comunidade".

O Grupo Municipal do BNG, en relación co exposto e sen entrar a afondar no documento comentado; efectúalle a seguinte

INTERPELACIÓN

1) ¿ Qué actuacións ten acordado realizar o Goberno Local en relación co documento "GALlCIA: HIPÓTESES DE MODELO TERRITORIAL", elaborado pola Conselleria de Política Territorial, Obras Públicas e Vivenda ?

2) ¿Incluiría, entre as posibles actuacións, o seu tratamento e debate no marco do Consello Económico e Social como mecanismo de participación dos axentes económicos e sociais de Vilagarcía, especialmente pola relación que mantén a respecto dos acordos adoptados na última xuntanza do C.ES. en relación coa "demanda de infraestructuras" necesaria para o desenvolvemento económico-​industrial e social de Vilagarcía?

3) ¿ Considera que o modelo de Portos, proposto no documento da C.P.T.O.P.V., ameaza a perda da condición de "interese xeral" que actualmente caracteriza ó Porto de Vilagarcía?

Vilagarcía, 24 de abril de 2003

Xosé Castro Ratón, voceiro

